
А ЕЎРАПАРЛАМЕНТ  
СУПРАЦЬ

Павол  Дземеш,  дырэктар 
праграмы  па  Цэнтральнай 
і  Усходняй  Еўропе  арганіза
цыі  “Нямецкі  план  Маршала”, 
спрабуе публічна аналізаваць 
апошнія  дзеянні  беларускага 
прэзідэнта:  “Лукашэнка  зноў 
выйграе  партыю.  Высока
пастаўленыя  заходнія  паліты
кі  пішуць  яму  лісты,  вядуць 
перамовы,  ветліва  просяць 
зрабіць тое, што іх задаволіла 
б.  У  Беларусь  арганізоўваюц
ца  азнаямляльныя  місіі,  але 
яны  знаходзяць  толькі  тое, 
што  і  раней  было  вядома. 
Польшча  і  Еўропа  толькі  аб
думваюць наступны ход, а Лу
кашэнка  ўжо  даўно  апярэдзіў 
іх. Лукашэнка — грубы шахма
тыст, які часта выкарыстоўвае 
забароненыя  прыёмы  (у  тым 
ліку выдаляе фігуры з дошкі), і 
гэта выводзіць яго ўнутраных 
і знешніх апанентаў з раўнава
гі. Новае кіраўніцтва Еўрасаю
за  павінна  ўсвядоміць,  што  іх 
незвычайны сусед не здольны 
рэагаваць на стандартныя ды
пламатычныя  папярэджанні  і 
на ціск”.

І вось Еўрапарламент пры

мае самую жорсткую за апош
ні час рэзалюцыю па Беларусі, 
у  якой  асуджаюцца  прававыя 
і  сілавыя  дзеянні  беларускіх 
улад  супраць  неафіцыйнага 
Саюза  палякаў  у  Беларусі  на 
чале  з  Анжалікай  Борыс,  вы
казваюцца  патрабаванні  ле
галізацыі арганізацыі і вяртан
ня ёй канфіскаванай маёмасці. 
Акрамя  таго,  еўрапарламен
тарыі  патрабуюць  вызваліць 
асуджаных  актывістаў  апазі
цыі і грамадзянскага грамадс

тва  Арцёма  Дубскага,  Івана 
Міхайлава (ён ужо вызвалены) 
і  Андрэя  Бандарэнку,  а  так
сама  зарэгістраваць  у  якасці 
партыі Беларускую хрысціянс
кую дэмакратыю, гарантаваць 
свабоду  слова  і  аб’яднанняў  і 
адмовіцца ад намераў кантра
ляваць інтэрнэт.

Праўда,  самае  цікавае  чы
таецца  ў  наступных  радках 
рэзалюцыі  Еўрапарламента: 
“Далейшае парушэнне правоў 
чалавека  і  вяршэнства  зако
наў  можа  прывесці  да  пера
гляду  цяперашняй  пазіцыі  ЕС 
у адносінах да Беларусі, у тым 
ліку  і ў пытанні адмены мара
торыя на санкцыі”.

Слова “санкцыі” ўжо даўно 
не гучала ў адносінах да Бела
русі, якая абвясціла “лібералі
зацыю” ва ўсіх галінах палітыч
нага  і  эканамічнага  жыцця.  І 
вось  зноў  запахла  гэтым  неп
рыемным словам.

Наколькі  моцны  адчуваец
ца “пах”?

Старшы
ня  Гарадоц
кай  суполкі 
Партыі  БНФ 
звярнуўся  ў 
пракуратуру 
са  скаргай, 
пасля  таго 
як  у  аддзеле  сацыяльнай 
абароны  райвыканкама  яму 
не  далі  даведку  на  беларус
кай мове.

Спадар Аўтухоў распавёў, 
што двойчы звяртаўся ў рай
выканкам  па  даведку  пра 
атрыманне  матэрыяльнай 
дапамогі  ад  рэгіянальнага 
цэнтра  занятасці  (ён  стаіць 
на ўліку як беспрацоўны, бо 
ніводнае прадпрыемства не 
хоча браць апазіцыянера на 
працу). Даведку на беларус
кай мове яму не далі. Павод
ле  слоў  Леаніда  Аўтухова, 
супрацоўніцы  спаслаліся  на 
распараджэнне  загадчыка 
аддзела  Пятра  Прасолава, 
які  забараніў  ім  выдаваць 
даведкі пабеларуску.

У  заяве  актывіст  напісаў, 
што  прапануе  работнікам 
пракуратуры  разам  з  сяб
рамі  Партыі  БНФ  выйсці  на 
плошчу  Леніна  і  бараніць 
канстытуцыйныя  правы,  у 
тым  ліку  права  карыстацца 
роднай мовай.

Леанід Аўтухоў збіраецца 
балаціравацца  кандыдатам 
у дэпутаты Віцебскага аблас
нога савета. Але ён непакоіц
ца,  што  пры  такім  стаўленні 
да  яго  з  боку  чыноўнікаў 
проста  не  паспее  сабраць 
патрэбныя  дакументы.  На
прыклад,  даведку  з  аддзела 
сацыяльнай  абароны,  напі
саную  пабеларуску,  ён  не 
можа атрымаць ужо некаль
кі дзён.

РАДЫЁ СВАБОДА

Заканчэнне на стар. 3

 Нашаму лідэру на гэты раз не выпадае гуляць белымі…

Камісар Еўрасаюза па пытаннях пашырэння ЕС і еўра-
пейскай палітыкі суседства Штэфан Фюле: «Тое, наколькі 
будуць развівацца стасункі паміж Беларуссю і ЕС, залежыць ад 
гатоўнасці Мінска прыступіць да асноўных дэмакратычных і 
эканамічных рэформ. ЕС будзе ўсяляк стымуляваць палітыч-
ныя і эканамічныя рэформы ў краінах-партнёрах. Мы гатовы 
прапанаваць новыя кантрактныя пагадненні аб асацыяцыі, 
свабодным гандлі, кроках у напрамку бязвізавага рэжыму. Між 
тым, перамовы з Украінай аб асацыяцыі з ЕС плануецца завяр-
шыць сёлета. Такія ж перамовы з Малдовай пачаліся ў студ-
зені гэтага года. Накіраваны на зацвярджэнне і перамоўныя 
мандаты з Азербайджанам, Арменіяй і Грузіяй. Што тычыцца 
Беларусі, то Еўракамісія вядзе перамовы наконт часовага па-
гаднення, гэта значыць папярэдняй згоды на асацыяцыю».

 ДАСЛОЎНА

Аляксандр Лукашэнка пачынае новую 
“шахматную партыю” з Еўропай і зноў выйграе?

СВЯТЛАНА КАЛІНКІНА,  
ЖУРНАЛІСТКА: 

“У НАС НЯМА РАЗНАСТАЙНАСЦІ”.
—  У  суседніх  краінах  (у  Літве,  Поль

шчы) паход у рэстаран — гэта звычай
ная прыемная падзея. А для беларусаў, 
на  жаль,  гэта  заўсёды  мерапрыемс
тва,  звязанае  з  нейкай  падзеяй,  датай, 
з’явай  у  іх  жыцці.  Я  вельмі  люблю  па
ходы ў рэстараны. Аднак у мінскіх рэс
таранах  мне  не  падабаецца    тое,  што 
яны  аднолькавыя.  Яны  могуць  быць 
рознымі па інтэр’еры, але ўсё роўна ад
нолькавыя па сваіх меню і культурніцкіх 
прапановах.

УЛАДЗІМІР КАРАГІН, СТАРШЫНЯ ГА 
«МІНСКІ СТАЛІЧНЫ САЮЗ ПРАД-
ПРЫМАЛЬНІКАЎ І ПРАЦАДАЎЦАЎ»: 

“У НАС ПАКУЛЬ ЗАМАЛА КАНКУРЭНЦЫІ”.
—  У  нас  яшчэ  недастаткова  развіта  канкурэнцыя.  Цэны  ў 

нашых  высакаякасных  рэстаранах  больш  высокія,  чым  у  Літве 
і  Польшчы.  Ёсць  недахопы  ў  абслугоўванні.  Праца  афіцыянтаў 
недастаткова карэктная і аператыўная. Праўда, ёсць прыемныя 
выключэнні — некалькі рэстаранаў, у якіх мне даводзіцца быва
ць, у першую чаргу, калі прымаю замежных гасцей і партнёраў. 
Напрыклад, “Поющие фонтаны”. Там добрая італьянская кухня, 
увечары ёсць жывая музыка. Але трэба садзіцца далей ад аркес
тра, бо будзе занадта гучна. 

КАНСТАНЦІН БАСКАКАЎ, БІЗНЕСМЕН: 

“ДЗІЎНА, ШТО ЕЎРАПЕЙСКІЯ РЭСТАРАНЫ ІСНУЮЦЬ У НАС 
ПОБАЧ З САВЕЦКІМІ ЎСТАНОВАМІ”.

—  Нашы  сённяшнія  рэстараны  нельга  параўноўваць  з  “об
щепитом”  савецкага  часу.  Гэта  розныя  рэчы.  Нашы  рэстараны 
цалкам адпавядаюць падобным установам у суседніх краінах  і 
выглядаюць  значна  лепш  за  астатнія  рэаліі  цяперашняй  Бела
русі. Такога паняцця, як “сярэдні беларускі рэстаран”, проста не 
існуе. Паза межамі Мінска можна сустрэць такія пункты, якія не 
змяніліся яшчэ з 1974 года, а можна знайсці рэстараны і вель

мі  добрага  еўрапейскага  кшталту.  Усё, 
што  тут  ёсць  добрага,  існуе  насуперак 
агульнай  атмасферы.  Цяжка  ўявіць,  як 
прыватныя  рэстаратары  ўпісваюцца  ў 
сістэму  зацвярджэння  цэн,  планаў  ды 
іншай лухты. І пры ўсім пры гэтым яны 
могуць  стварыць  нешта  прывабнае.  У 
параўнанні  з  суседзямі  мы  прайграем 
па  агульным  узроўні  рэстаранаў.  А  па 
асобных  установах  можам  нават  даць 
фору. Калі ласка — “Камяніца” або “0,5”.

ВІКТАР ШАЛКЕВІЧ, БАРД: 

“УСЁ ЗАЛЕЖЫЦЬ АД КАТЭГОРЫІ 
РЭСТАРАНА”.

— Калі параўноўваць тое, што робіц
ца па гэты і па той бок мяжы, дык я хачу 
сказаць,  што  ўсё  залежыць  ад  катэго

рыі рэстарана. Калі рэстаран вышэйшай катэгорыі, дык там усё 
геніяльна.  Напрыклад,  рэстаран  “Экспедыцыя”  ці  “Спорцiнг
клуб” у Мінску. Гэта выдатныя ўстановы, дзе класна падабраны 
кадры. Там працуюць добрыя хлопцы, добрыя дзяўчаты, выдат
ныя бармены — заўжды ўсміхаюцца. Тое самае можна сказаць 
пра асобныя рэстараны у Лагойску і Сілічах. А ў рэстаране дру
гой  катэгорыі  можа  быць  хворая  барменша  ці  ў  афіцыянта  не 
ўсё добра на сённяшні дзень. Пра ўсе ж астатнія катэгорыі мож
на і не гаварыць. А калі браць тую ж самую Польшчу, то хачу ска
заць, што там крыху іншае выхаванне, ды і мэта ў людзей іншая. 
У нас у рэстаран ходзяць для таго, каб пагуляць, “танна зняць” 
дзяўчат ці проста нажэрціся гарэлкі. 

ВАЛЯНЦІН, СТУДЭНТ: 

“ЧАМУ Ў КАБАКАХ НЯМА БЕЛАРУСКАГА ПІВА?”
— Я лічу, што беларускае піва зусім не горшае за “Балтыку” 

ці “Miller” расійскага разліву. Але чаму ледзь не ў палове мінскіх 
кабакоў няма беларускага піва? Мяне гэта злуе. Хай мне пакажу
ць месца ў Літве, дзе не было б “Шветурысу”, ці якую польскую 
піўную,  дзе  няма  “Леха”.  Гэта  проста  лахаўство  нейкае!  І  гэтае 
лахаўство не прыкрыеш ніякімі еўрарамонтамі.

СВЯТЛАНА ЗЕЛЯНКОЎСКАЯ, АКТРЫСА НАЦЫЯНАЛЬНАГА 
АКАДЭМІЧНАГА ТЭАТРА ІМЯ ЯНКІ КУПАЛЫ: 

“БЕЛАРУСКІМ РЭСТАРАТАРАМ НЕ ХАПАЕ КРЭАТЫВУ”.
—  Я  наведваю  невялікую  частку  рэстарацый,  і  гэтая  частка 

ніяк  не  звязана  з  беларускай  кухняй.  Мне  вельмі  падабаецца 
рэстаран  індыйскай  кухні  “Джамалунгма”,  што  за  кінатэатрам 
“Беларусь”. Яшчэ мне падабаецца невялікая рэстарацыя “Спра
ва” на Машэрава. Іншыя рэстарацыі, у якія я трапляла, горшыя за 
тыя, што я назвала. Я прыхільніца экзатычнай кухні, бо беларус
кая  для  мяне  занадта  тлустая.  Чым  адрозніваюцца  беларускія 
рэстараны ад еўрапейскіх? У рэстаранах еўрапейскага ўзроўню, 
калі ты завітаеш туды праз пяць гадоў, страва, якую ты кашта
ваў раней, будзе такой жа самай — з тых жа самых інгрэдыентаў 
і зроблена так жа класна, як у мінулы раз. А быць упэўненай у 
тым, што курыная катлета ў нашым рэстаране зроблена толькі 
з птушкі, я не магу. Там можа быць і свіны тлушч, і падсмажаны 
катлеты могуць быць на скварках. 

Як кліент я хачу, каб мне было добра з усіх бакоў — і вачам, і 
страўніку, і вушам. Але я не ўпэўнена за свой страўнік, наведва
ючы беларускія рэстарацыі.

ЦІ ПАДАБАЮЦЦА ВАМ  
БЕЛАРУСКІЯ РЭСТАРАНЫ?

Фарміраванне  нацэнак  і  цэн  у 
рэстаранах, кафэ, барах нацэначных 
катэгорый “люкс”, “вышэйшая”, “пер
шая”  будзе  ажыццяўляцца  з  улікам 
кан’юнктуры рынку. 1 сакавіка 2010 
года  кіраўнік  дзяржавы  падпісаў 
Указ  нумар  127  “Аб  унясенні  дапаў
нення ва Указ Прэзідэнта Рэспублікі 
Беларусь  ад  19  мая  1999  г.  нумар 
285”.  Аб  гэтым  паведамілі  ў  прэс
службе прэзідэнта.

Цяпер у рэспубліцы функцыянуе 11 450 гандлёвых 
аб’ектаў грамадскага харчавання, у тым ліку 5455 
агульнадаступных аб’ектаў. Нацэначныя катэгорыі “люкс” 
і “вышэйшая” маюць толькі 57 аб’ектаў (0,5 працэнта ад 
агульнай колькасці), першую катэгорыю — 1413 аб’ектаў 
(12,3 працэнта).

 АФІЦЫЙНА

Пераважнай большасці беларусаў да спадобы 
такі варыянт баўлення вольнага часу

Тэма нумара

Палітолаг  Андрэй  Фёда
раў  лічыць,  што  адназначна 
не  надта  моцны.  Вось  што  ён 
сказаў нашаму выданню: “Трэ
ба  шчыра  прызнацца,  што  ў 
вядучых  еўрапейскіх  струк
тур  няшмат  інструментарыя, 
каб  сур’ёзна  ўплываць  на  Лу
кашэнку  і  палітыку,  якую  ён 
праводзіць. Масква працягвае 
субсідзіраваць Беларусь у на
многа  большых  аб’ёмах,  чым 
Брусель.  І  гэтая  тэндэнцыя 
бліжэйшым  часам  наўрад  ці 
зменіцца.  Еўрапейцы  зацікаў
лены  ў  захаванні  беларускай 
незалежнасці, нашы ўлады вы
датна гэта ведаюць і выкарыс
тоўваюць  гэтую  акалічнасць 
на ўсе сто”.

Наш  эксперт  Ігар  Вараты
нец  прытрымліваецца  крыху 
іншага  меркавання  на  гэты 
конт:  “Аляксандр  Лукашэнка, 
сапраўды,  вельмі  неблагі  гу
лец. Амаль заўсёды ён дасягае 
поспехаў  у  сваіх  “шахматных” 
партыях.  Але  перыяд  гульні  ў 

адны вароты, памойму, мінуў. 
Зза  скандалу  з  незарэгістра
ваным  Саюзам  палякаў  мы 
ўжо  “правіслі”  з  атрыманнем 
чарговага  буйнога  крэдыту 
ЕС. Апошні зрабіў непразрыс
ты  намёк,  што  матэрыяльная 
дапамога  прама  залежыць  ад 
дэмакратычных  пераўтварэн
няў у Беларусі. Еўрапарламент 
выказаўся яшчэ больш рэзка”.

РУЖОВЫЯ АКУЛЯРЫ 
ЗНЯТЫЯ?

На  думку  Варатынца,  тое, 
што  Аляксандр  Лукашэнка 
пайшоў на такі крок, як допыт 
генерала Усхопчыка ў сувязі з 
падзеямі  ў  Вільнюсе  двацца
цігадовай  даўнасці,  гаворыць 
аб  многім.  Як  і  той  факт,  што 
пасля  нядаўняй  сустрэчы 

А.Лукашэнкі  з  міністрам  за
межных спраў Польшчы была 
створана  цэлая  беларуска
польская  камісія  па  ўрэгуля
ванні  канфлікту  вакол  Саюза 
палякаў на Беларусі (СПБ).

Уявіць  сабе  падобныя  па
водзіны беларускага кіраўніц
тва,  якое  лічыла,  што  мае  ра
цыю ва ўсім і заўсёды, некалькі 
гадоў  таму  было  немагчыма. 
Праўда,  ціск  на  незалежную 
прэсу,  грамадскія  арганізацыі 
і  палітычныя  партыі  напярэ
дадні  мясцовых  і  асабліва 
прэзідэнцкіх  выбараў  пакуль 
толькі  ўзмацняецца.  Але,  як 
паказвае апошняя рэзалюцыя 
Еўрапарламента,  на  гэты  раз 
Еўропа ўжо не будзе патураць.

Ды і Маскве гульня з бела
рускім  партнёрам  у  грубыя 
шахматы таксама надакучыла. 
Можа,  надышоў  час  вучыцца 
правілам  гульні  ў  шахматы 
нармальныя?

ВIКТАР АЛЯШКЕВIЧ

Заканчэнне.  
Пачатак на стар. 1 ГРУБЫЯ ШАХМАТЫ

Мне  ж  сёлетні  кірмаш  за
помніцца  іншым.  Нечаканай 
сустрэчай.

Неяк  так  атрымліваецца, 
што  варта  нам  выбрацца  ў 

цэнтр  горада  на  якое  свята, 
мы  абавязкова  з  ёй  сустра
каемся.  Канечне,  з  Даляй 
Грыбаўскайце  мы  пакуль 
не  знаёмы  асабіста,  аднак 
жа  калі  стаіш  побач  з  ёй  на 
адлегласці  выцягнутай  рукі, 
то  гэта  ўжо  можна  назваць  і 
сустрэчай.  Зрэшты,  у  Вільні 
ўсяго каля 500 000 жыхароў, 
так што нечакана сустрэцца з 
прэзідэнтам на вуліцах гора
да не так і складана. Таму ні
чога  дзіўнага,  што  прэзідэнт 

Літвы  выпадкова  трапіла  ў 
кадр  акурат  у  той  момант, 
як я фатаграфавала гліняныя 
збаны.

У  апраўданне  магу  толькі 
сказаць, што на Казюкасе тады 
не  было  "спецабслугоўвання", 
а  адзіная  паліцэйская  машына 
стаяла  пасярод  дарогі,  забяс
печваючы  пешаходную  зону. 
Ахоўнікі  ж  Далі  Грыбаўскайце 
прафесійна ў вочы не кідаюцца.

ЛАРЫСА ШАПАВАЛАВА, 
фота аўтара

БАРАНАВІЦКАЙ МІЛІЦЫІ 
ЗДАЎСЯ “АРГАНІЗАТАР” 

ВЫБУХУ Ў МІНСКУ  
(2008 ГОД)

Мужчына,  які  патэлефана
ваў  2  сакавіка  ў  Баранавіцкі 
ГАУС,  паведаміў,  што  ён  мае 
дачыненне  да  выбуху,  які  ад
быўся ў 2008 годзе ў Мінску на 
Дзень незалежнасці. Больш за 
тое, ён сказаў, што зараз рых
туе новы выбух.

Па  словах  намесніка  на
чальніка  гарадскога  аддзела 
ўнутраных  спраў  Эльдара 
Вільчкоўскага, суразмоўца на
зваў сваё прозвішча, імя, а так
сама  адрас,  дзе  ён  знаходзіц
ца, пасля чаго паклаў трубку.

Супрацоўнікі  міліцыі  вы
ехалі на пазначаны адрас і сап
раўды знайшлі там 31гадова
га  мужчыну,  які  тэлефанаваў 
на  спецлінію  “102”  са  свайго 
мабільнага тэлефона.

Як  высветлілася,  да  гэтага 
“арганізатар  выбуху”  некаль
кі разоў лячыўся ў Навінках у 
Мінску.  З  дыягназам  “вострае 
псіхічнае  расстройства”  муж
чына  быў  дастаўлены  ў  Ба
ранавіцкі  псіханеўралагічны 
дыспансер.

Цяпер  па  дадзеным  факце 
праводзіцца праверка.

ІНТЭКС-ПРЭС

КАЗЮКАС. НЕЧАКАНАЯ СУСТРЭЧА
Адгудзеў 406-ты Віленскі кірмаш. Быў ён не менш людны, чым 
папярэднія, а гандляроў дык было нават больш, чым летась. І 
пакупнікі засталіся задаволены: вельмі патрэбнае, што плана-
валася купіць на Казюкасе, было набыта, не вельмі патрэбнае, 
але ж прыемнае, — таксама. Ну а самае галоўнае — гэта 
настрой. Задавальненне ад прагулкі па кірмашы атрымаеш 
абавязкова, нават не патраціўшы ні цэнта.

Даля Грыбаўскайце заці-
кавілася гліняным посудам

Кветкі — абавязковы ат-
рыбут Казюкаса.

Было холадна, таму 
ахвочых падсілкавацца хапа-
ла. Тым больш, было дзе і чым.

Еўрапарламент на гэты раз быў зусім не мяккім да Беларусі

“ФОРД” ЯК ЛЮСТЭРКА 
ІНВЕСТЫЦЫЙ

Гісторыя  прыцягнення  за
межных  капіталаў  у  Беларусь 
не надта аптымістычная. Самы 
вядомы яе эпізод — гэта пры
ход  “Форда”  і  яго  выгнанне. 
Спачатку  знакамітая  амеры
канская  кампанія  па  дамоў
ленасці  з  кіраўніком  Беларусі 
стварала  вытворчасць  сваіх 
аўто пад Мінскам. А праз пару 
гадоў  сам  Лукашэнка  выкінуў 
“Форд” з краіны.

Пасля  таго  скандалу  нейкі 
час  нават  гаворкі  пра  замеж
ныя  інвестыцыі  не  было.  Тым 
больш  што  беларускія  ўлады 
былі  перакананы,  што  здужа
юць  адолець  усе  праблемы 
самастойна,  без  іншаземных 
капіталаў. “Фамільнае срэбра” 
ў выглядзе найбольш прываб
ных  прадпрыемстваў  на  про
даж  не  выстаўлялася.  А  калі 
нейкі інвестар усётакі загляд
ваў у нашы краі, то яму адразу 
паказвалі  спіс  прыблізна  з  30 
умоў,  якія  неабходна  выкана
ць,  каб  атрымаць  дазвол  на 
ўкладанне  грошай  у  беларус
кую эканоміку.

І  раптам,  пару  гадоў  таму, 
высветлілася,  што  без  за
межных  інвестыцый  мадэр
нізаваць  прадпрыемствы  не 

атрымліваецца.  У  выніку  яны 
пачынаюць  гібець.  Найбольш 
яскравы  прыклад  —  гадзінні
кавы  завод  “Прамень”  (Луч”). 
Яго  праблемы  ўлады  спраба
валі  самастойна  вырашыць 
цягам  амаль  15  гадоў,  але 
адзіным  вынікам  усіх  захадаў 
было  назапашванне  гадзінні
каў  на  складах:  там  цяпер  за
хоўваецца  амаль  трохгадовы 
аб’ём прадукцыі.

“ЗЯЛЁНАЯ ВУЛІЦА” ЦІ 
РАНЕЙШЫЯ ЖОРСТКІЯ 
РАМКІ?

У  выніку  была  пастаўле
на  задача  ўвайсці  ў  склад  30 
краін,  найбольш  прывабных 
для  інвестараў.  У  Лондане 
правялі  беларускі  інвесты
цыйны форум, на якім асабіста 
прэм’ерміністр Сяргей Сідор
скі  пераконваў  камерсантаў 
распачынаць  бізнес  у  нашай 
краіне.  Не  адставаў  нібыта  і 
Лукашэнка:  то  там,  то  сям  ён 
падпісваў  нейкія  паперы,  па
водле якіх у Беларусі павінны 
былі  пачацца  шматмільярд
ныя  праекты  то  на  кітайскія, 
то на арабскія грошы...

Уся  гэтая  ілюзія  лясну
ла  4  сакавіка.  Паслухаўшы 
справаздачу  Сідорскага,  Лу
кашэнка  адзначыў,  што  ўрад 

не  дае  рады  ў  справе  з  пры
цягненнем  капіталаў  зза 
мяжы. За ўвесь 2009 год сума 
наўпроставых  замежных  ін
вестыцый склала 420 мільёнаў 
долараў — кот наплакаў!

Лукашэнка адразу прапана
ваў выйсце: “Калі чалавек едзе 
да нас і прапануе свае грошы ў 
якасці інвестыцый у нашу эка
номіку,  то  яму  павінна  быць 
“зялёная вуліца”. Калі яго з за
давальненнем  будуць  сустра
каць, а не заглядваць у кішэню 
ці  яшчэ  ставіць  дадатковыя 
ўмовы,  то  тады  такі  інвестар 
будзе працаваць...”.

Прабачце,  але  спіс  “да
датковых  умоў”  зацвярджаў 
асабіста  Лукашэнка  некалькі 
гадоў таму! І менавіта гэта ста
лася  адной  з  перашкод  для 
прыходу  замежных  капіталаў 
у  Беларусь.  Цяпер  Лукашэнка 
аб’яўляе  пра  разварот  на  180 
градусаў?  Як  высвятляецца, 
не.

Праз  некалькі  хвілін 
кіраўнік  Беларусі  запатраба
ваў,  каб  падчас  працы  з  ін
вестарамі ўрад “не хапаўся за 
прапанаваныя  праекты,  як  за 
саломінку”  і  не  рэалізоўваў 
любыя  з  іх,  а  займаўся  толькі 
тымі,  якія  адпавядаюць  уяў
ленням  Лукашэнкі  пра  “ка
рысныя  інвестыцыі”.  Ён  нават 
вызначыў галіны, у якія трэба 
ўкладваць грошы: энергетыка, 
імпартазамяшчэнне і г.д. Фак
тычна,  як  і  раней,  інвестарам 
кажуць:  вы  нясіце  нам  свае 

грошыкі,  а  мы  вам  загадаем, 
куды іх укладваць. Але на такіх 
умовах  замежныя  бізнесоўцы 
працаваць  з  нашай  краінай, 
хутчэй за ўсё, не будуць.

АБ БАЛБАТНІ Ў КАБІНЕТАХ
“Галоўнае  —  гэта  суверэні

тэт  і  незалежнасць  краіны,  — 
падсумаваў Лукашэнка. — Эка
номіка забяспечвае суверэнітэт 
і  незалежнасць,  а  не  балбатня 
на плошчах і ў кабінетах”.

Але,  прабачце,  хто  займа
ецца гэтай самай “балбатнёй у 
кабінетах”?!

Супярэчлівая  палітыка 
ўлад  датычна  замежных  ін
вестыцый  вядзе  да  таго,  што 
распрадаваць  прадпрыемст
вы  ўсёткі  давядзецца,  але  за 
сімвалічныя грошы. Як гэта ат
рымалася  з  вышэй  згаданым 
“Праменем”.  Некалі  славутае 
прадпрыемства,  якое  дагэ
туль  месціцца  ў  цэнтры  Мінс
ка, аддалі швейцарскай фірме 
за 12 мільёнаў долараў...

ВАЛЯНЦІН СЫЧ

НЯСІЦЕ ВАШЫ ГРОШЫКІ!
Чарговай нагодай для ляманту Аляксандра Лукашэнкі 
на пасяджэнні з урадам сталася сітуацыя з замежнымі 
інвестыцыямі. Аднак “балбатня ў кабінетах” няздольная 
вырашыць гэтую праблему.

Імпарт легкавых аўтамабіляў у Бела-
русь у студзені скараціўся на 32,9% у 
параўнанні з 2009 годам — да 7,2 тыс. 
адзінак;  у грашовым выражэнні імпарт 
знізіўся на 38,6% — да 43,2 млн дола-
раў, паводле папярэдніх даных мытнай 
статыстыкі.

Практычна ўвесь аб’ём імпарту (97,9%) 
забяспечылі фізасобы. Яны павялічылі ім
парт  легкавых  аўтамабіляў  у  студзені  на 
7,3% да паказчыка студзеня 2009 года — 
7,067 тыс. адзінак; у грашовым выражэнні 
імпарт  аўтамабіляў  фізічнымі  асобамі  ў 
студзені вырас на 4,8% — да 42,1 млн до
лараў.

Па выніках студзеня, юрыдычныя асо

бы завезлі ў Беларусь толькі 154 аўтама
білі (у 27 разоў менш, чым у студзені 2009 
года), у тым ліку 4 — зза межаў СНД. Ім
парт  аўтамабіляў  з  Расіі  ў  студзені  павя
лічыўся ў 2,8 раза да паказчыка студзеня 

2009 — 87 адзінак на суму 706 тыс. дола
раў.

Асноўным  фактарам  карэннага  змя
нення  сітуацыі  з  імпартам  аўтамабіляў 
стала ўвядзенне 1 студзеня 2010 года ад
зінага мытнага тарыфу для Рэспублікі Бе
ларусь,  Рэспублікі  Казахстан  і  Расійскай 
Федэрацыі, згодна з якім мытныя пошлі
ны на імпарт аўтатранспарта беларускімі 
юрасобамі  былі  павышаны  да  ўзроўню 
расійскіх, для фізічных асоб яны засталіся 
на ўзроўні 2009 года.

Паводле інфармацыі ДМК, павышэнне 
ставак мытных пошлін на  імпарт аўтама
біляў фізічнымі асобамі чакаецца з 1 ліпе
ня 2010 года.

У  2009  годзе  імпарт  легкавых  аўтама
біляў  у  Беларусь  скараціўся  на  18,4%  у 
параўнанні з 2008 годам — да 163,5 тыс. 
адзінак;  у  грашовым  выражэнні  імпарт 
знізіўся на 30,8% і склаў 1,016 млрд дола
раў.

ІМПАРТ ЛЕГКАВЫХ АЎТАМАБІЛЯЎ У БЕЛАРУСЬ  
У СТУДЗЕНІ СКАРАЦІЎСЯ НА 33%

Аказваецца, наш “Прамень” 
шмат не каштуе

ПРАЕКТ НЕ  
АБМЯРКОЎВАЕЦЦА

Абмеркаванне праекта ўка
за  —  справа  няўдзячная,  па
колькі  з  варыянтам  яго  апош
няй  зацверджанай  рэдакцыі 
можна  азнаёміцца  толькі  пас
ля  падпісання  дакумента.  Ад
нак выказаць свае меркаванні, 
унесці  рацыянальныя  прапа
новы,  пачуць  каментарыі  спе
цыялістаў  і  атрымаць  даклад
ную  інфармацыю  старшыні  ТУ 
і  іншыя  зацікаўленыя  асобы 
змаглі на круглым стале, які ад
быўся ў ГА “Мінская гарадская 
жыллёвая гаспадарка”.

—  Савет  Міністраў  і  іншыя 
органы дзяржаўнага кіравання 
ніякіх  новых  прапаноў  у  пра
ект пакуль не ўнеслі, і ТУ яшчэ 
пашанцуе,  калі  нормы  гэтага 
дакумента  не  стануць  больш 
жорсткімі, — заўважыла Данія 
Рузыева,  галоўны  інжынер 
аддзела  па  эксплуатацыі  жыл
лёвага  фонду,  арганізацыі  і 
правядзенні жыллёвай рэфор
мы Міністэрства ЖКГ. — Мініс
тэрства лічыць, што дзейнасць 
ТУ  неабходна  ўпарадкаваць, 
але  не  трэба  выключаць  іх  з 
жыллёвых  праваадносін  як 
арганізацыі,  якія  маюць  права 
на  прадастаўленне  тэхнічнага 
абслугоўвання і паслуг ЖКГ.

Спецыяліст  параіла  ад
сылаць  усе  прапановы  па 
ўдасканаленні  норм  указа 
непасрэдна  ў  Адміністрацыю 
прэзідэнта.  Мінжылкамунгас 
у сваю чаргу павінен сабраць і 
ўключыць у праект нарматыў
направавога акта заўвагі ўсіх 
зацікаўленых бакоў.

ЗАЦВЯРДЖЭННЕ  
СТАРШЫНЬ

—  Звычайныя  спажыў
цы  вельмі  баяцца,  што  яны 
абяруць  сабе  на  агульным 
сходзе  старшыню,  а  ўлада 
адхіліць  яго  кандыдатуру.  Ці 
можна  пазбавіць  ад  працэду

ры  зацвярджэння  хаця  б  тых 
старшынь,  якія  ўжо  прайшлі 
навучанне?  —  пацікавіўся 
Аляксандр  Мельнікаў,  стар
шыня  Мінскага  гарадскога 
грамадскага аб’яднання “Пра
ваабарона спажыўцоў”.

—  Міністэрства  ЖКГ  за
ўсёды  раіць  выканкамам  ісці 
насустрач  старшыням,  якія 
працуюць  у  прававым  полі 
рэспублікі,  і  падтрымліваць  іх, 
—  адказала  Данія  Рузыева.  — 
Так што не трэба баяцца гэтай 
нормы. Мясцовая ўлада ведае, 
на старшынь якіх ТУ прыходзя
ць скаргі  і заўвагі ад жыхароў. 
А тых кіраўнікоў, якія сумленна 
выконваюць  свае  абавязкі,  за
цвердзяць у любым выпадку.

Спецыяліст МЖКГ патлума
чыла,  што  гэтую  норму  ўказа 
трэба разглядаць не як магчы
масць  прымяніць  санкцыі  да 
людзей, а як спосаб пазнаёміц
ца са старшынямі і мець іх ка
ардынаты.  Нярэдка  кіраўнікі 
ТУ  мяняюцца  так  хутка,  што  ў 
аварыйных абставінах, бывае, 
проста немагчыма знайсці ад
казнага чалавека.

—  Часта  забудоўшчык  сам 
прызначае  старшыню,  які 
пасля прыёмкі дома ў эксплу
атацыю “самаліквідуецца” або 
працуе на карысць забудоўш
чыка  некалькі  першых  гадоў, 
пакуль  дзейнічаюць  гаран
тыйныя абавязкі па ліквідацыі 
недаробак за кошт забудоўш
чыка,  —  заўважыў  Аляксандр 
Васільеў,  старшыня  кіруючай 
кампаніі  “ЖылС”.  —  Ці  будзе 
ўказана  забудоўшчыкам,  што 
абраны  імі  старшыня  павінен 

прайсці курсы і зацвярджэнне 
ўладамі?

Пытанне…

У ЧАКАННІ ПРЫВАТНІКА
Шмат  пытанняў  выклікае 

і  існуючая  сістэма  навучання 
старшынь  ТУ,  якая,  на  думку 
кіраўнікоў  таварыстваў,  па
куль  не  падрыхтавана  належ
ным  чынам,  не  ліцэнзавана 
і  не  атэставана,  па  сутнасці, 
ёсць толькі яе напрацоўкі.

—  Зараз  існуюць  курсы
“выстрал”  па  навучанні  стар
шынь  пры  БНТУ  і  “Жылкоме”, 
—  патлумачыла  спецыяліст 
міністэрства.  —  На  пачатко
вым  этапе  гэтага  дастаткова, 
для таго каб абазначыць стар
шыням ТУ і ЖБК, у якім напрам
ку і ў рамках якіх законаў яны 
могуць  дзейнічаць.  Вядзецца 
работа  па  стварэнні  сістэмы 
спецыялізаванай адукацыі. Не 
засталося  без  увагі  і  пытанне 
магчымасці  альтэрнатыўнага 
абслугоўвання  дамоў  камер
цыйнымі структурамі.

— Мы павінны рыхтавацца 
да  пашырэння  рынку  і  быць 
гатовымі  да  таго,  што  тэхніч

нае абслугоўванне і кіраванне 
будынкамі  будуць  ажыццяў
ляць  прыватныя  арганізацыі, 
як гэта робіцца ва ўсім свеце, 
— заўважыла Ірына Плаўская, 
старшыня  ТУ  Бурдэйнага,  37. 
— Значыць, трэба адыходзіць 
ад  дзяржаўнага  субсідзіра
вання  і  палітыкі  прызначэння 
кіраўнікоў “зверху”.

ВЕЧНЫЯ НЮАНСЫ  
КАПІТАЛЬНАГА РАМОНТУ

Адлічэнні  на  капрамонт, 
магчымасць  іх  скарыстання  і 
захавання таксама вельмі хва
лююць уласнікаў.

—  Існуе  меркаванне,  што 

сума адлічэнняў на капрамонт 
можа  прымацца  на  агульных 
сходах  жыхароў,  —  выказаў
ся  Аляксандр  Васільеў.  —  Ці 
існуе  норма,  якая  вызначае 
колькасць і абавязковасць ад
лічэнняў на капрамонт?

—  Плануецца,  што  ў  но
вым жыллёвым кодэксе Савет 
Міністраў  установіць  новыя 
асобныя  штомесячныя  та
рыфы  для  бягучага  рамонту, 
абслугоўвання  і  капрамонту, 
—  распавяла  Данія  Рузыева. 
—  А  абавязковасць  адлічэн
няў на капрамонт прапісана ў 
пункце  палажэння  аб  аргані
зацыізабудоўшчыку.  За  не
адлічэнне  гэтых  сродкаў  пра
дугледжана адміністрацыйная 
адказнасць.

Смачным  кавалкам  для 
абслуговых  арганізацый 
любой  формы  ўласнасці 
з’яўляюцца  новабудоўлі  рэс
публікі,  бо  на  пачатку  іх  іс
навання  траціць  грошы  на 
падтрыманне  на  належным 
узроўні  будынкаў,  як  правіла, 
не трэба, а адлічэнні на капра
монт ужо паступаюць.

Іншая  сітуацыя  са  старым 
жыллёвым фондам, якому пат
рабуецца гэты рамонт. З адна
го боку, перайсці на тэхабслу
гоўванне  да  недзяржаўнай 
арганізацыі такія дамы могуць 
толькі  пасля  капітальнага  ра
монту    (каму  без  гэтага  пат
рэбны старыя будынкі, якія не 
абслугоўваліся належным чы
нам на працягу многіх гадоў  і 
на мадэрнізацыю якіх патрэб
ны  вялікія  грошы?).  З  іншага 
боку, атрымаць свае адлічэнні 
на капрамонт, каб перадаць іх 
новай абслуговай арганізацыі, 
уласнікі таксама не могуць.

Карацей,  пакуль  пытанняў 
больш, чым адказаў. 

ІРЫНА СІНІЦА
Фота аўтара

ТАВАРЫСТВЫ ЎЛАСНІКАЎ 
ЧАКАЕ ЖОРСТКІ ЎКАЗ?
Новаўвядзенні праекта ўказа аб упарадкаванні дзейнасці 
таварыстваў уласнікаў (ТУ) і арганізацый-забудоўшчыкаў 
выклікаюць ва ўласнікаў шмат пытанняў і з’яўляюцца для іх 
зараз адной з самых хвалюючых тэм. Асабліва вострыя спрэчкі 
вядуцца вакол абавязковага зацвярджэння старшынь ТУ на 
ўзроўні выканкамаў, што плануецца.

— Мы павінны рыхтавацца 
да пашырэння рынку і 

быць гатовымі да таго, што 
тэхнічнае абслугоўванне і 

кіраванне будынкамі будуць 
ажыццяўляць прыватныя 

арганізацыі, як гэта робіцца 
ва ўсім свеце.

Удзельнікі круглага стала 
пакуль не бачаць абсалютна 
ясным будучыню ТУ

АРХЕОЛАГАЎ НЕ ПУСЦІЛІ
Адбылося  гэта  ў  будынку 

былой тонкасуконнай фабры
кі, які цяпер перабудоўваецца 
пад  вучэбны  корпус  Беларус
кага  інстытута  правазнаўства. 
Рыхтуючы  канаву  пад  кабель, 
рабочыя  пачалі  разбіраць 
бетонную  падлогу  і  амаль  на 
паверхні  знайшлі  напаўстле
лы  чэрап.  Далей  у  зямлі  былі 
знойдзены  парэшткі  сямі 
людзей,  а  таксама  касцяное 
трыманне  з  арнаментам  і  глі
няныя  чарапкі,  упрыгожаныя 
малюнкамі.

Следчая група, што прыбы
ла  на  фабрыку,  узяла  частку 
астанкаў  на  экспертызу.  Праз 
некалькі  дзён  у  пракуратуры 
Ленінскага раёна Гродна паве
дамілі, што верагодней за ўсё 
косці ў зямлі праляжалі больш 
за паўстагоддзя. Ад далейшых 
каментараў  там  адмовіліся, 
скіраваўшы журналістаў да на
вукоўцаў. Аднак справа ў тым, 

што ані гісторыкаў, ані архео
лагаў, якія маглі б даць знаход
кам  прафесійную  ацэнку,  на 
аб’ект  не  запрасілі.  Больш  за 
тое, атрымаўшы дазвол з пра
куратуры,  будаўнікі  хуценька 
залілі раскапанае месца бето
нам.

“Я  быў  на  месцы  знаходкі 
на  наступны  дзень.  Археола
гаў туды і блізка не падпусцілі: 
маўляў, не дурыце нам галаву, 
і  спаслаліся  на  забарону  мілі
цыі.  У  міліцыі  ж  нам  сказалі, 
што  нікому  нічога  не  забара
нялі.  Больш  за  тое,  першапа
чаткова  будаўнікі  (відавочна, 
для  адводу  вачэй)  паабяцалі, 
што два тыдні нічога не буду
ць  чапаць.  Аднак  ужо  на  на
ступны  дзень  (косці знайшлі 
25 лютага. — “ТіЦ”) там залілі 
бетон”,  —  распавёў  карэс
пандэнту  “ТіЦ”  навуковы 
супрацоўнік Гродзенскага гіс
торыкаархеалагічнага  музея 
Андрэй Вашкевіч.

“ТАМ РЫДЛЁЎКУ НЕЛЬГА 
ЎТКНУЦЬ БЕЗ ДАЗВОЛУ”

Гісторык  тлумачыць,  што 
будынак  уведзенага  ў  экс
плуатацыю  ў  1947  годзе  тон
касуконнага  камбіната  быў 
пабудаваны  ў  1867  годзе  ў 
якасці  махорачнай  фабрыкі 
гродзенскага  прамыслоўца 
Шарашэўскага. Напрыканцы ж 
стагоддзя фабрыка была пера
абсталявана пад кашары, якія 
выкарыстоўвалі  як  расійскія, 
гэтак і польскія войскі.

“Але  самае  цікавае,  што 
было  на  гэтым  месцы  дагэ
туль,  —  дзеліцца  Андрэй 
Вашкевіч.  —  Менавіта  тут 
месціўся  гарадскі  пасад,  дзе 
людзі  жылі  яшчэ  ў  XII  стагод
дзі. У XVIм на месцы фабрыкі 
стаяла  Часнахрэсная  царква, 
у  XVIIм  —  драўляны  касцёл 
кармелітаў,  у  XVIIIм  —  вялікі 
палац Мураўскага, ад якога да
сюль  застаўся  адзін  будынак 
энерганагляду.  У  1939  годзе 
тут было месца абароны поль
скіх салдат ад савецкіх, якіх, не 
выключана, і расстралялі. Але 
наколькі  гэта  праўда,  маглі 
сказаць толькі археолагі”.

Навуковец  адзначае,  што 
месца, на якім стаіць фабрыка, 
—  адно  з  самых  каштоўных  у 
горадзе з археалагічнага глед
зішча.  “Там  рыдлёўку  нельга 
ўткнуць  у  зямлю  без  дазво
лу  археолагаў,  бо  фабрыка 
знаходзіцца  ў  ахоўнай  зоне 
гістарычнага  цэнтра  горада. 
Усе дазволы  будаўнікам  мусіў 
даваць  асабіста  прадстаўнік 
Інстытута гісторыі Нацыяналь
най  акадэміі  навук”,  —  кажа 
Вашкевіч.

Карэспандэнт “ТіЦ” патэле
фанаваў  загадчыку  аддзела 

археалогіі сярэднявечнага пе
рыяду Інстытута гісторыі НАН 
Аляксандру Мядзведзеву, 
які адказвае за Гродна. “Упер
шыню чую пра гэтыя знаходкі, 
—  адказаў  нам  Мядзведзеў. 
—  Мне  ніхто  нічога  не  паве
дамляў”.

СТАРЫ ГРОДНА СТРАЧАНЫ
Парушэнне  будаўнікамі  і 

гродзенскімі  ўладамі  помні
каахоўнага  заканадаўства  ў 
апошнія гады сталася звычай
най  з’явай.  У  вынiку  маштаб
най  рэканструкцыi,  што  па
чалася  чатыры  гады  назад,  у 
горадзе над Нёманам зруйна
валі некалькi дзясяткаў аўтэн
тычных  будынкаў.  Галоўная 
страта — флiгель палаца вiцэ
адмiнiстратара XVIII стагоддзя 
на  вулiцы  Горкага,  на  месцы 
якога паўстаў муляж з сiлiкат
ных  блокаў,  а  таксама  цэлы 
раён на вулiцы Парахавой, дзе 
ўзнiк шматпавярховiк. Пры гэ
тым паўнавартасныя раскопкі 
нідзе  ў  горадзе  не  вяліся,  у 
выніку  чаго  былі  страчаныя 
ўнікальныя старажытныя пад
муркі i сярэднявечны культур
ны слой.

“Многія чыноўнікі, прыват
ныя  асобы  маюць  у  Гродне 
свае інтарэсы, а мясцовыя ўла
ды ідуць ім насустрач, жывучы 
выключна сённяшнім днём, — 
прызнаваўся ў інтэрв’ю газеце 
“Труд”  заслужаны  архiтэктар 
Беларусi,  былы  галоўны  архi
тэктар  Гродзенскай  вобласцi 
Уладзiмiр  Iсачанка.—  Таму  на 
блiжэйшыя 50 год, а можа, i на 
стагоддзi,  гiстарычны  цэнтр 
Гродна  як  адметнасць  Бела
русi страчаны”.

АНДРУСЬ ХВАЁВЫ

Напрыканцы студзеня на былой фабрыцы ў цэнтры Гродна 
будаўнікі знайшлі людскія парэшткі. Нечаканая знаходка магла 
праліць святло на дагэтуль невядомыя факты з гісторыі аднаго 
з найстаражытнейшых гарадоў Беларусі. Аднак гісторыкаў з 
археолагамі на аб’ект не пусцілі, хуценька ўкачаўшы косці ў бетон.

ЯК ГРОДЗЕНСКУЮ ТАЯМНІЦУ  
ЗАКАТАЛІ Ў БЕТОН

Нагадаем,  што  23  жніўня  1939  года  кіраўнікі  МЗС  СССР  і 
Германіі Молатаў і Рыбентроп падпісалі Пакт аб ненападзе, які 
стаў дамовай пра перадзел Еўропы. 1 верасня Гітлер напаў на 
Польшчу, развязаўшы Другую сусветную вайну. Праз 17 дзён 
на тэрыторыю Заходняй Беларусі, якая з часу Рыжскай дамовы 
1921 года знаходзілася ў складзе Польшчы, уступіла Чырвоная 
Армія. Па словах даследчыка акупацыйных рэжымаў у Заход
няй Беларусі Аляксандра Татаранкі, нават пры найменшым 
супраціве з боку жаўнераў Войска Польскага чырвонаармей
цы“міратворцы” распраўляліся з імі жорстка. Гэтак, 22 верас
ня  1939  года  пасля  трохдзённай  асады  Гродна  “вызваліцелі” 
расстралялі каля 300 абаронцаў горада — як вайскоўцаў, гэ
так і цывільных жыхароў.

Найаўтарытэтнейшы  ў  Беларусі  даследчык  савецкага  та
талітарызму Ігар Кузняцоў нагадвае таксама пра ліквідацыю 
захопленых у палон польскіх жаўнераў, а таксама іншых вяз
няў двух дзясяткаў унутраных турмаў НКУС БССР у 1940—1941 
гады.  “З  уступленнем  у  чэрвені  1941  на  тэрыторыю  Беларусі 
немцаў Саветы кінуліся наўцёкі, папярэдне ліквідуючы “самых 
небяспечных” вязняў — з турмаў НКУС. У запісцы Берыі ад 3 
сакавіка 1940 года ішлося пра 18 тысяч польскіх афіцэраў, зня
воленых у Заходняй Украіне і Беларусі. У дакладной жа стар
шыні КДБ СССР Шалепіна, датаванай 1959 годам, напісана, што 
ў турмах на тэрыторыі Заходняй Украіны і Беларусі было рас
страляна 7305 чалавек”, — кажа Кузняцоў.

 КУДЫ ВЯДЗЕ КРЫВАВЫ СЛЕД? 

У Гродне мала засталося аўтэнтычных будынкаў

З жыцця рэгіёнаў

Бялыніцкі грамадскі ак-
тывіст, выдавец і рэдактар 
маланакладнай газеты “Па-
ходня” Барыс Вырвіч добра 
знаёмы дэмакратычным ка-
легам усяго Магілёўскага рэгіё-
на. Яго адрознівае цвёрдая 
грамадзянская пазіцыя. Многія 
памятаюць яго падчас працы 
спецыялістам у сельгасаддзе-
ле райвыканкама. У нядаўнія 
часы, якія цяпер пазначаюцца 
як былыя, людзі давяралі яму 
быць народным засядацелем 
раённага суда.

 Барыс Вырвіч не прыняў вы-
нікі прэзідэнцкіх выбараў 1994 
года.

Вось якую нататку ад 
свайго імя ён надрукаваў у 
свежым нумары “Паходні”. Нам 
падалося, што разважанні аў-
тара заслугоўваюць большай 
чытацкай аўдыторыі. Таму 
з аўтарскага дазволу мы і 
змяшчаем вытрымкі з ягонага 
“крыку душы”.

“За  апошнія  некалькі  тыд
няў да мяне звярнулася шмат 
людзей  з  прапановай,  каб  я 
вылучыў  сваю  кандыдатуру 
на  выбарах  дэпутатаў  мяс
цовых  Саветаў.  Людзі  шчыра 
прапаноўвалі  сваю  дапамо
гу  ў  правядзенні  выбарчай 
кампаніі. Вялікае дзякуй ім за 
гэта,  але  вылучаць  сваю  асо
бу ў якасці кандыдата ў дэпу
таты  я  адмовіўся.  Дарэчы,  да 
высновы, што ўдзельнічаць у 
выбарах  у  мясцовыя  Саветы 
няма  ніякага  сэнсу,  прыйшлі 
ўсе прадстаўнікі дэмакратыч
ных  сіл  нашага  Бялыніцкага 
раёна  —  ад  непраўладных 
камуністаў  да  сяброў  руху  і 
партыі БНФ. Хачу патлумачы
ць сваю і нашу агульную пазі
цыю.

Ні  для  каго  з  маіх  сяброў 
не  з’яўляецца  сакрэтам,  як  у 

нас праводзяцца выбары. Пра 
гэта выдатна ведаюць  і шара
говыя  людзі,  бо  з  усіх  бакоў 
нярэдка  чуеш  наступнае:  “І 
навошта  гэтыя  выбары?  Каго 
прызначыць начальства, той і 
будзе дэпутатам”. 

Я  з  гэтым  цалкам  згод
ны.  Многія,  хто  сутыкаўся  з 
дзяржаўнымі  інстанцыямі  па 
самых  розных  пытаннях,  ве
даюць, што ў нас даволі часта 
адно — на паперы, іншае — у 
жыцці. Аднак што тычыцца дэ
путацтва і мясцовага самакіра
вання, то тут і ў Канстытуцыі, і 
на  практыцы  назіраецца  за
мілавальнае  яднанне.  Згодна 
з  артыкулам  121  Канстытуцыі 
ў  кампетэнцыю  мясцовых  Са
ветаў дэпутатаў уваходзіць:

—  зацвярджэнне  праграм 
эканамічнага  і  сацыяльнага 
развіцця, мясцовых бюджэтаў, 
справаздач аб іх выкананні;

— устанаўленне ў адпавед
насці з законам мясцовых па

даткаў і збораў;
—  вызначэнне  ў  межах, 

вызначаных законам, парадку 
кіравання і распараджэння ка
мунальнай уласнасцю;

—  прызначэнне  мясцовых 
рэферэндумаў”.

“І гэта ўсё?” — даволі часта 
чуў  я  ад  здзіўленых  еўрапей
скіх  дэмакратычных  калег  на 
грамадскіх  семінарах  ці  суст
рэчах. Так, усё! Толькі вось гэ
тыя  пытанні  можа  вырашаць 
наш, як і кожны іншы, раённы 
Савет. 

Яшчэ менш правоў  і рэаль
ных  магчымасцей  уплываць 
на  жыццё  маюць  дэпутаты 
сельскіх  Саветаў  і  самі  гэтыя 
Саветы.  Сельскія  дэпутаты  не
аднойчы  прызнаваліся  мне  ў 
тым,  што  і  сесій  ніякіх  яны  не 
праводзяць.  Старшыні  сель
саветаў  метадам  “апытання” 
дэпутатаў  і  заднім  чыслом 
складаюць пратаколы сесій і іх 
рашэнняў.  Шмат  разоў  чуў  ад 

людзей, ды і ад саміх дэпутатаў 
думку  пра  тое,  што  сродкі,  за
трачаныя на выбары дэпутатаў 
сельскіх Саветаў, лепш было б 
накіраваць  на  рамонт  дарогі 
ці маста, напрыклад. Цяпер бы 
вось  умацаваць  берагі  рэчак, 
што  неўзабаве  хлынуць  на 
вёскі  па  прычыне  раставання 
вялікай колькасці снегу, аднак 
на гэта ў большасці населеных 
пунктаў  сродкаў  няма.  Кожны 
будзе ратавацца ад паводкі са
мастойна, як зможа…

А чаго варты раённы Савет 
дэпутатаў,  абсалютную  боль
шасць у якім складаюць мясцо
выя  кіраўнікі  розных  устаноў, 
прадпрыемстваў,  гаспадарак? 
Яны цалкам залежаць ад выка
наўчай  улады,  таму  дэпутаты, 
як правіла, ціхенька сядзяць на 
сваіх сесіях, як мышы пад вені
кам,  і  паслухмяна  падымаюць 
рукі за ўсе загадзя сфармулява
ныя ў кабінетах выканкама ра
шэнні…  Летась  разгаварыліся 
з  адным  знаёмым  дэпутатам
начальнікам.  Ён  усхвалявана 
распавёў  мне  як  незалежнаму 
журналісту  пра  шэраг  праб
лем,  што  яго  хвалююць.  А  на 
маю  прапанову  ўзняць  гэтыя 
актуальныя  пытанні  на  сесіі 
райсавета мой знаёмы адказаў 
так: “Не, у нас за гэта па галоў
цы не пагладзяць. Могуць уво
гуле з пасады зняць…”.

Не,  гэтыя  мясцовыя  выба
ры  дакладна  пройдуць  без 
мяне.

БАРЫС ВЫРВІЧ.

ВЫБАРЫ БЕЗ МЯНЕ,
альбо Чаму Барыс Вырвіч адмовіўся ад удзелу ў 
выбарчай кампаніі дэпутатаў мясцовых Саветаў

20гадоваму  случчаніну  Ігару  Заба
роўскаму  суд  вынес  прысуд  у  выглядзе 
4х гадоў абмежавання свабоды з накіра
ваннем у папраўчую ўстанову адкрытага 
тыпу (так званая “хімія”), непаўналетнему 
Фёдару Базылевічу далі 2 гады без накіра
вання ў папраўчую ўстанову.

Абодва  падсудныя  таксама  павінны 
кампенсаваць  Слуцкаму  ЖКГ  і  СвятаМі
хайлаўскаму сабору сумы іскаў. Ад дзеян

няў выкрадальнікаў гэтыя 
ўстановы  пацярпелі  на 
4,7  млн  і  2,9  млн  рублёў 
адпаведна.  На  адказчы
ках “вісяць” і іншыя, менш 
значныя  сумы  выдаткаў, 
якія  ім  неабходна  будзе 
выплаціць.

З  моманту  затрыман
ня  ў  пачатку  снежня  2009 
года  маладыя  людзі  пра
вялі пад вартай больш як тры месяцы. За 
кратамі яны сустрэлі і свае дні нараджэн
ня, якія, па словах аднаго з прысутных у 
зале суда, яны запомняць надоўга.

Больш  мяккі  прысуд  16гадоваму  Фё

дару  Базылевічу  абумоўлены  не  толькі 
яго непаўналеццем, але  і тым, што ён не 
з’яўляўся  ініцыятарам  злачынства.  Усё 
гэта вынікае з матэрыялаў суда.

Разам  з  тым  пра  поўнае  заканчэнне 
гісторыі  гаварыць  рана,  бо  німб  і  бронза
вая пліта з помніка Сафіі Слуцкай яшчэ не 
вярнуліся на сваё месца. Новую бронзавую 
пліту  для  помніка  яшчэ  трэба  зрабіць.  Па 
словах  прадстаўніцы  СвятаМіхайлаўскага 
сабора,  старая  пашкоджана  і  можа  быць 
выкарыстана толькі ў якасці лому, які ацэ
ньваецца на суму крыху больш за 300 тысяч 
рублёў. Німб не пашкоджаны, аднак дэфар
маваны і яго таксама неабходна аднаўляць.

АЛЕСЬ ДАСТАНКА, “Инфо-Курьер”

ВЫКРАДАЛЬНІКАМ НІМБА ВЫНЕСЛІ ПРЫСУД
Вынясеннем прысуду суда Слуцкага 
раёна фактычна завяршылася сёння 
гісторыя з выкраданнем бронзавых 
элементаў з помнікаў Сафіі Слуцкай і 
маршалу Георгію Жукаву.

Мяркуючы па ўсім, мясцовыя выбары нічога новага не прынясуць

Дасталося і 
помніку Геор-
гію Жукаву

Наталля  нарадзілася  ў  Мінску,  у  сям’і 
аднаго  з  самых  яскравых  і  каларытных 
беларускіх  мастакоў  другой  паловы  ХХ 
стагоддзя  Мікалая  Залознага.  Бліскуча 
скончыла Беларускі дзяржаўны тэатраль
намастацкі  інстытут.  Але  яе  карціны,  як 
і  работы  іншых  маладых  творцаў,  якія 
працавалі ў “нефармальнай” стылістыцы, 
не  надта  хацелі  выстаўляць  у  Беларусі. 
Больш за дзесяць гадоў таму Наталля За
лозная і яе муж Ігар Цішын, таксама вядо
мы мастак, пераехалі жыць у Бельгію.

Работы Залознай шмат разоў з поспе
хам  дэманстраваліся  на  выставах  у  роз
ных еўрапейскіх краінах і ў Расіі, некато
рыя  з  іх  набылі  Траццякоўская  галерэя, 
Нацыянальны  мастацкі  музей  Беларусі. 
І  вось  —  першая  персанальная  выстава 
на радзіме. На адкрыццё прыйшлі сваякі, 
калегі, мастацтвазнаўцы, проста прыхіль
нікі таленту мастачкі.

Трэба  прызнаць,  што  так  званае  бес
прадметнае мастацтва ўсё яшчэ выклікае 
насцярожанасць  у  часткі  публікі  і  нават 
у  некаторых  мастакоў,  якія  трымаюцца 
рэалістычнага жанру. У іх захавалася тое 
ўспрыманне жывапісу, якое сфармуляваў 
яшчэ Мікіта Хрушчоў падчас наведвання 
выставы ў Манежы амаль пяцьдзесят га
доў назад. Прадстаўнікоў нефармальнага 
мастацтва  ён  тады  клеймаваў  “абстрак
цыстамі”,  і  гэта  было  яшчэ  самае  мяккае 
слова. Але глыбока памыляецца той, хто 
думае, быццам абстрактнае мастацтва не 
патрабуе  высокага  прафесійнага  майс

тэрства, таленту і натхнення.
Чарговым доказам таму ёсць выстава 

Наталлі  Залознай.  Пераказваць  “змест” 
яе работ — тое ж самае, што спрабаваць 
пераказваць  музыку,  напрыклад,  джаз. 
Камусьці,  дарэчы,  вяршыняй  сучаснага 
мастацтва  можа  падацца  “Рамштайн”. 
Спроба  забараніць  канцэрт  гэтага  рок
гурта  ў  Мінску  выклікала  гучны  скандал, 
які  толькі  дабавіў  гурту  папулярнасці.  У 
нашым перавернутым да гары нагамі све
це, калі б выставу ў Музеі сучаснага мас
тацтва  з  нейкай  прычыны  (крый  Божа!) 
забаранілі  б,  пра  яе,  напэўна,  напісалі  б 
усе  без  выключэння.  Тое,  што  нагадвае 
нам  пра  высокія  каштоўнасці  і  сапраўд
ную прыгажосць, мы часта лічым не вар
тым нашай увагі.

Назва  выставы  “Свабодны  палёт”  га
ворыць  сама  за  сябе.  Подпісы  да  карцін 
Залознай  пакідаюць  месца  для  фантазіі 
гледача.  Напрыклад,  палатно  “Калі  той 

вандроўнік...” можа выклікаць асацыяцыі 
і з акіянскімі лайнерамі ў гавані, якія толь
кі  што  вярнуліся  з  далёкага  плавання,  і 
з  загадкавымі  цьмянымі  гмахамі,  у  якіх 
ззяюць усе вокны, і з начной вуліцай з ліх
тарамі  пад  дажджом...  А  графічны  цыкл 
“Іерусалімская  бібліятэка”  нагадвае  та
ямнічыя іерогліфы на старажытных скры
жалях, якія ўпарта праступаюць, як бы ні 
намагаліся іх закрэсліць.

Ніякія  фотаздымкі  не  перададуць  ба
гацця  палітры  мастачкі,  а  тым  больш  не 
заменяць асалоды ад сузірання яе работ. 
Таму  не  сядзіце  ў  інтэрнеце,  ахвяруйце 
сваім часам і абавязкова завітайце на гэ
тую  выставу  (яна  будзе  працаваць  да  14 
сакавіка).  І  вы  зразумееце,  што  ў  нашым 
жыцці засталося месца не адно для нега
тыўных эмоцый.

У гэтым свеце ёсць Прыгажосць. І адна 
з яе назваў — Наталля Залозная.

МАКСІМ ПЕШКА

КАЛІ ТОЙ ВАНДРОЎНІК...
За апошнія дзесяць гадоў 
у сталіцы Беларусі было 
шмат розных падзей: 
палітычных і непалітычных, 
значных і не вельмі. Але 
заўсёды востра не хапала 

падзей станоўчых. Мы іх зачакаліся, як 
сёлета зачакаліся вясны. Між тым у другі 
дзень сакавіка ў Мінску адбылася вельмі 
пазітыўная і прыгожая падзея: у Музеі 
сучаснага мастацтва адкрылася выстава 
жывапісу Наталлі Залознай “Свабодны 
палёт”.

Наталлю Залозную (на фота справа) віншавалі многія. І было з чым! 


